
Visoki  predstavnik  proglasio
zakone  kojim  se  suzbija
korupcija  u
elektroenergetskom  sektoru
BiH
Izvještaj specijalnog revizora o stanju u Elektroprivredi HZHB
Mostar  pokazuje  da  su  “obični  građani  i  mala  preduzeća  u
Hercegovini, koji su plaćali račune za električnu energiju,
ustvari omogućavali privilegiranoj eliti HDZ-a da besplatno
koriste električnu energiju, te da je dio tog novca odlazio u
njihove džepove”, izjavio je visoki predstavnik Paddy Ashdown
danas prilikom susreta sa novinarima. “Ova privilegirana elita
se  ilegalno  priključivala  na  elektroenergetske  mreže  i
dobijala struju besplatno. Dobijala je donacije i ugovore.
Kada  nisu  plaćali  svoje  račune,  niko  nije  dolazio  da  im
naplati te račune”, naveo je visoki predstavnik.

Visoki predstavnik je govorio na konferenciji za štampu, na
kojoj su mu se pridružili i šef Misije OSCE-a Robert Beecroft,
šef  Delegacije  Evropske  komisije  u  BiH  Michael  Humphreys,
ambasador  SAD-a  Clifford  Bond  i  prvi  zamjenik  visokog
predstavnika  Donald  Hays.

Imajući  u  vidu  prestupe  koji  su  otkriveni  u  izvještajima
specijalnih revizora koji se tiču elektroenergetskog sektora u
BiH,  visoki  predstavnik  je  danas  objavio  da  je  proglasio
nekoliko zakona koji za cilj imaju suzbijanje korupcije u
sektoru javnih usluga.

Zakon  o  donacijama  u  oba  entiteta.  Ovaj  zakon  će
dozvoljavati javnim preduzećima da doniraju novac samo
od ostvarene dobiti i samo kad je on namijenjen za (a)

kulturne, sportske, socijalne ili humanitarne svrhe; (b)
kad upravni odbor i resorni ministar jednoglasno odobre
odluku; i (c) kad se u službenom glasilu objavi odluka o
donaciji u određenom roku prije davanja te donacije,
kako bi se osigurala transparentnost.
Izmjene i dopune zakona koje govore o brisanju subjekata
registracije  iz  sudskog  registra.  Ovaj  zakon  će
dozvoljavati preduzećima kao što je Elektroprivreda da
provjeravaju svoje knjige i jednostrano brišu klijente
koji ne plaćaju svoje obaveze i za koje se zna da su
fiktivne firme. Trenutno, zakon zahtijeva da se firma
složi s tim – što dovodi do toga da je po zakonu skoro
nemoguće brisati firme koje ne postoje.

Visoki predstavnik je naveo da, prema izvještaju specijalnog
revizora,  Elektroprivreda  Mostar  je  u  toku  2001.  godine
izgubila 50 miliona KM potencijalne zarade.

“Ukoliko  želimo  da  povratimo  povjerenje  javnosti  u
Elektroprivredu  Mostar,  da  povratimo  povjerenje  svih  onih
poštenih građana i preduzeća koja su redovno plaćala svoje
račune, moraju se poduzeti određene mjere”, izjavio je visoki
predstavnik.  On  je  pozdravio  odluku  generalnog  direktora
Elektroprivrede Mostar Matana Zarića da podnese ostavku. “On
je bio odgovaran za to preduzeće kada je vršena revizija i ja
poštujem  njegovu  odluku  da  preuzme  odgovornost  za  stanje
utvrđeno tokom te revizije”, naveo je visoki predstavnik.

Visoki predstavnik je rekao da je od premijera Federacije g.
Hadžipašića zahtijevao sljedeće:

Da smijeni sadašnji upravni odbor i imenuje novi, koji
neće biti podložan političkim utjecajima, u skladu sa
novim zakonima.
Da  imenuje  privremenog  direktora,  čiji  zadaci  će
obuhvatati i izradu rasporeda plaćanja za sve klijente
koji duguju više od 10.000 KM.
Da  zabrani  sve  nove  tendere  i  građevinske  projekte,



posebno uključujući projekat Mostarsko blato, dok se ne
uspostave novi odbori i dok oni ne provjere sve obaveze
u skladu sa odgovarajućim procedurama.
Da uspostavi radnu grupu koja će se sastojati od organa
zaduženih za provođenje zakona i koja će istraživati
aktivnosti  za  koje  postoji  sumnja  da  su  kriminalne
prirode, te smjenjivati pojedince koji su upleteni u te
aktivnosti.
Da zahtijeva od Izborne komisije da istraži potencijalna
kršenja pravila finansiranja političkih stranaka.

Visoki predstavnik je konstatirao da “o krivičnim navodima u
ovoj aferi istragu trebaju vršiti domaći organi zaduženi za
provođenje zakona, a domaći sudovi trebaju donositi presude.
Zakon se mora provesti, a oni za koje se utvrdi da su krivi
moraće platiti kaznu”.

Visoki predstavnik je zaključio govoreći direktno o ulozi HDZ-
a. Naveo je da “ukoliko HDZ želi da zadrži djelić moralnog
kredibiliteta, mora okrenuti leđa svojoj prošlosti, prekinuti
svoje veze sa Elektroprivredom Mostar i platiti svoje račune.
Političke stranke trebaju biti na usluzi svojim građanima, a
ne krasti od njih.”


